
Kailasavarnanam 2

కైలాసవర్ణనమ్   ౨

(కైలాసౌపనయనమ్  ౨)

స్కన్ద ఉవాచ -

తదన్తరాస్తి ప్రాకారో  వైడూర్యమణికల్పితః  ।
రాజల్లలాగవృషభైర్వైడూర్యమణికల్పితైః     ॥ ౧॥
తత్సూత్రసఙ్క్రమాక్రాన్తికాఞ్చితాఖిలపర్వతః    ।
నిష్టప్తరజతోద్భాస్వతత్కాన్త్యా   పీతవత్స్థితః  ॥౨॥
తత్ర పుష్పవనన్దివ్యన్నానారత్నగణాన్వితమ్  ।
నీలగోమేదహీరైశ్చ  పుష్పరాగైః  ప్రవాలకైః   ॥ ౩॥
కురువిన్దైర్మరకతైర్ముక్తాభిరభిశోభితైః    ।
నీలోత్పలామలజలం కాసారమభితస్స్థితమ్  ॥ ౪॥
ప్రవాలైస్స్తబకైశ్చైవ      కలికోత్ఫుల్లపుష్పకైః   ।
తత్తద్రత్నైశ్చ   సఙ్కల్ప్తైరిన్ద్రచాపనిభప్రభైః      ॥ ౫॥
వితతాచ్ఛమణిభ్రాజచ్ఛాణోల్లీఢకరప్రభైః     ।
ద్యోభూమిసర్వలోకేషు తాదృశం న వనం క్వచిత్ ॥౬॥
సౌన్దర్యసారసర్వస్వం  రమ్యం మఞ్జులమారుతమ్  ।
సువర్ణచమ్పకోత్ఫుల్లధూలికోద్యత్సమీరణమ్   ॥ ౭॥
తద్వాతస్పర్శనేనాపి బ్రహ్మవిష్ణుమహేశ్వరాః   ।
కృతకృత్యా భవన్త్యేవ తదా ధన్యతరాస్సురాః ॥౮॥
హరిన్మణినిభాకారైః  కేక్యాలమ్బితతత్సుమైః  ।
ప్రఫుల్లతత్సుమామోదధూలీకేలిసుగన్ధిధృక్    ॥౯॥
పాటలామోదబహలమిన్దీవరగణావృతమ్  ।
భ్రమత్సారఙ్గసఁలూననవశాడ్వ  (ద్వ)లసున్దరమ్  ॥ ౧౦॥
శష్పావృతేవ భూర్భాతి మహామరకతోపలైః  ।

స్వచ్ఛన్దచమరీపుచ్ఛవీజనోద్గీతషట్పదైః    ॥ ౧౧॥
కర్ణికారైస్స్వర్ణవర్ణైర్నభో    యాతి హిరణ్మయమ్ ।
శుభ్రాభ్రచయసఙ్కాశకాశమన్దారసంయుతమ్    ॥ ౧౨॥
రక్తాచ్ఛమణిమన్దారఫుల్లోకోరకకైశ్శుభైః     ।
తద్గన్ధబన్ధురామోదశీతబన్ధురమారుతమ్     ॥ ౧౩॥
తమాలసాలజోదామఘర్ఘరారావభీషణమ్  ।
ఆరగ్వథమాలోత్థఫుల్లమఞ్జరిశోభితమ్    ॥ ౧౪॥
శుకతుణ్డప్రభాస్వచ్ఛపలాశైర్గుచ్ఛసున్దరైః       ।
ఫుల్లపున్నాగజైశ్చైవ    సుమైస్తత్కోరకైరపి    ॥ ౧౫॥
నభో వికీర్ణతారాభం  భాతి ముక్తా ఇవాధికమ్ ।
దేవదారుసుమైః  ఫుల్లైః  కదమ్బాలమ్బిగుచ్ఛకైః  ॥ ౧౬॥
శేఫాలిగుచ్ఛరాతామ్రైః  కుబ్జామ్రనివిడఛదైః    ।
కురవామోదవకులమఞ్జరీభిర్మనోహరమ్  ॥ ౧౭॥
ఉద్యదిన్దుకరస్వచ్ఛగుచ్ఛైరల్లకసల్లకైః      ।
భల్లభల్లాతకోద్దామపారిభద్రోద్భవైస్సుమైః       ॥ ౧౮॥
తమాలపిప్పలీగుచ్ఛసుమామోదితమారుతమ్ ।
ఉగ్రగన్ధాయితదిశాసమూహైర్మధుకోద్భవైః     ॥ ౧౯॥
ప(ఏ)తత్సుమైశ్చ  భూర్భాతి తారా ఇవ నభశ్చ్యుతాః ।
పుణ్యక్షయాదివోత్తుఙ్గా యథా సుకృతినోఽఫలాః ॥౨౦॥
ఫనసోద్దామమూలస్థ  ఫలభారావనామితమ్ ।
సువర్ణకన్తుకాకారవిలసల్లికుచైరపి    ॥౨౧॥
సౌరభామోదపక్కోద్యచ్ఛలాటుకులకైరపి  ।
ఉత్తుఙ్గమాతులిఙ్గైశ్చ   స్థూలనిమ్నోరుశాఖకైః   ॥౨౨॥
రసగర్భరసాలైశ్చ  కమ్రకామ్రజజైః    ఫలైః  ।
మహానీలమణిప్రఖ్యైర్జమ్బుకారఞ్జకైర్వృతమ్      ॥౨౩॥
ఆనమ్రదాడిమోత్ఫుల్లసుమైస్స్ఫుటితత్ఫలైః     ।
అఙ్కోలకైశ్శిరీషైశ్చాప్యర్జున    భ్రాజిగుచ్ఛకైః   ॥౨౪॥

పక్వబిల్వఫలామోదతత్సుమోద్బుద్ధగన్ధితమ్   ।
పతత్కపిత్థనివహస్తథైవామలకాదిభిః   ॥౨౫॥
ఈశ్వరః-
గిరీన్ద్రశిఖరస్రుతైర్హరితపీతనీలారుణైః    
స్రవజ్ఝరిభరీభరైర్నిఖిలరీతినిర్వాసితైః     ।
స్రవత్కరటికుమ్భవత్పటుమదప్రభోఽయం   గిరి-
స్తమాలతిలకైర్ధవైస్తిలకితో     గిరిర్గైరికైః   ॥ ౫౩॥
నగేన్ద్రవరచారణైః   ప్రతికృతైశ్చ   సద్వారణైః
మహేఙ్గుదమనోహరజ్వలితతేజవల్లీగణైః    ।
విభాతి మమ శైలరాఙ్గిరివరాఙ్గకన్యే    భజ ॥ ౫౪॥
తద్బిల్వమూలపరికల్పితరత్నవేదిమధ్యస్య రత్నకమలామలకర్ణికాయామ్  ।
దృష్ట్వా  గిరీన్ద్రతనయాఞ్చితబాహురీశ్చన్ద్రోపలాకలితలిఙ్గవరేషు    దేవ్యా ॥ ౫౫॥
సమర్చయతి దూర్వయా హరిమణిప్రభాభాతిక -
ప్రకృష్టతరకాన్తయా   ద్యుమణిబాలకాన్తిప్రభౌ  ।
నవారుణసు బిల్వజైశ్ఛదవరైర్ముహుశ్శఙ్కరః 
ఫలైశ్చ  రసగర్భితైర్విమలజమ్బునారఙ్గకైః    ॥ ౫౬॥
సుదాడిమవరోద్భవైర్విదలితప్రభాభాసురైః  
కపిత్థకదలీఫలై  రసరసాలపకైః  ఫలైః  ।
నివేద్య గిరిజాకరే దధతి రక్తకఞ్జాధికే  ॥ ౫౭॥
॥ ఇతి శివరహస్యాన్తర్గతే  మాహేశ్వరాఖ్యే కైలాసవర్ణనమ్   ॥
-॥ శ్రీశివరహస్యమ్  ।మాహేశ్వరాఖ్యః ప్రథమాంశః  । అధ్యాయః ౧౯ - కైలాసవర్ణనమ్ 
। ౧-౨౫,౫౩-౫౭॥
- .. shrIshivarahasyam . mAheshvarAkhyaH prathamAMshaH . adhyAyaH 19 -

kailAsavarNanam . 1-25, 53-57..

Notes:

Description in this chapter is yet again about the premises of Mount Kailāsa కైలాస  శైల ,
that is Abode of Śiva శివ.

Śivarahasyam Aṃśaḥ-1 (Māheśvarākhya) శివరహస్యమ్ అంశః-౧ (మాహేశ్వరాఖ్య) has

several descriptions about Mount Kailāsa కైలాస  శైల  and Śiva శివ. Selected verses from

some of the chapters are presented here.

Encoded and proofread by Ruma Dewan

Kailasavarnanam 2

pdf was typeset on December 20, 2023

Please send corrections to sanskrit@cheerful.com

4 sanskritdocuments.org


	Document Information
	Document Text
	Document Credits

